
Кратка содржина: Заради развивање и одржување на квалитетот на високото образование, во согласност со Законот за високото образование, регулирано е дека на секои две години, од страна на овластена институција, задолжително ќе се спроведува рангирање на сите (јавни и приватни) универзитети и високообразовни установи во состав на универзитетите (факултети и уметнички академии), а коишто се запишани во регистарот на високообразовни установи.

Според индикаторите користени при рангирањето на високообразовните установи, истото претставува надополнување на постојните постапки востановени и поврзани за оценувањето на квалитетот на високообразовните установи и истото дава претстава за развојот на високообразовните установи, при што во зависност од квалитетот на високообразовните установи се придонесува за потранспарентна и поправедна алокација на средствата за универзитетите имајќи ја во предвид нивната успешност и со цел наградување и стимулирање за уште поголемо зајакнување на квалитетот на високото образование. Заради придобивките што се остваруваат со спроведеното рангирање, се повеќе земји го вклучуваат рангирањето во своите стратегии за развој на високото образование во делот за обезбедување на повисок квалитет.

Првото рангирање во Република Македонија е направено во 2011 година, а резултатите се објавени во јануари 2012 година.

Меѓутоа, одма по спроведеното рангирање, односно уште пред да бидат официјално објавени резултатите од истото со своја реакција се јави ФОН Универзитетот од Скопје, оспорувајќи ја ранг листата, а имаше и низа коментари од Академската јавност, па дури и од студентите, дека ранг листата не дава реален приказ на квалитетот на високообразовните установи во Република Македонија.
Клучни зборови: рангирање, квалитет, високо образование, индикатори.
REVIEW ON THE RANKING OF UNIVERSITIES NA MACEDONIA
Abstract: In order to develop and maintain the quality of higher education, in accordance with the Law for Higher Education, it is regulated that every two years, by an authorized institution, shall be conducted ranking of all (public and private) universities and institutions of higher education within universities (faculties and art academies), that are recorded in the Register of higher education institutions.
According to the indicators that are used in the ranking of the higher education institutions, the ranking is a complement to the existing procedures that are established and related to the quality assessment of the higher education institutions and it also provides a sense of the development of the higher education institutions, where, depending on the quality of the higher education institutions, it can contribute to a more transparent and fairer allocation of the funds for the universities, where their performance is taken into account in order to reward and stimulate the further strengthening of the quality of the higher education. Because of the benefits that are achieved by the conducted ranking, more countries are including the ranking in their strategies for development of the higher education in order to improve the quality.
The first ranking in Republic of Macedonia was made in 2011, and the results were published in January 2012.

However, immediately after the conducted ranking, even before the official results were released, the FON University in Skopje challenged the ranking list, and also there were comments from the academic community, and even from the students, that the rank list does not reflect the real quality of the higher education institutions in the Republic of Macedonia.
Key Words: ranking, quality, higher education, indicators.
1. вовед
Имајќи ги во предвид законските одредби за спроведување рангирање на универзитетите во Република Македонија, Министерството за образование и наука распиша отворена постапка, за избор на институција што ќе го спроведе истото. Имено, на почетокот на септември 2011 година Министерството за образование и наука донесе Решение за спроведување на рангирање на сите високообразовни институции во Република Македонија. Според наводите од Министерството, целта на рангирањето е да се стимулира конкуренцијата меѓу високообразовните установи.
За спроведување на рангирањето беше избран Шангајскиот Универзитет „Џио Тонг“, како еден од трите најистакнати институти за рангирање во светски рамки. При рангирањето се користени податоци од 2010 година и истото покрај стимулирањето на конкуренцијата меѓу високообразовните установи дава значајни информации во врска со статусот на високообразовната установа, кои информации се корисни, како за работодавачите и стопанството, така и за студентите и нивните родители и други заинтересирани субјекти.
Покрај „Џио Тонг“ Универзитетот постојат и други институции коишто вршат рангирање во светски рамки, меѓутоа со оглед на отстапениот простор нема детално да се задржиме на нивната работа, односно листите што тие ги подготвуваат, туку само накратко ќе споменеме некои, за нас значајни моменти,

Всушност, секоја од постојните листи на рангирање е често критикувана и од самите универзитети, па не може со сигурност да се тврди која од нив е најдобра, односно покажува најрелевантни податоци. Сепак, од увидот во овие листи може да се забележи дека постои генерален тренд што покажува доминантност на американските универзитети, иако постојат определени разлики меѓу нив. Карактеристично е што и Шангајската листа континуирано на повисоките места ги рангира американските универзитети, при што од 100-те најдобри универзитети, дури 58 доаѓаат од САД
.
Меѓутоа, и овие рангирања не можат да се земат за веродостојни, бидејќи содржат низ нелогичности. На пример, ако се анализираат финансиите одвоени од државата по број на студенти, може да се заклучи дека САД одделува шест пати поголема сума на пари по студент, но не покажува шест пати поголем резултат.
2. Рангирањето во Република Македонија

По објавувањето на резултатите од рангирањето спроведено од Шангајскиот „Џио Тонг“ Универзитет, следеа низа реакции од разни субјекти, а во истото како најистакната страна беше Универзитетот ФОН Скопје, чиишто претставници тврдат дека рангирањето не е реално и според резултатите ФОН би требало да биде на 4. место на ранг листата, а не на 11. место како што е рангиран.

На ваквите реакции следеше одговор од „Џио Тонг“ Универзитетот, којшто појаснува дека методологијата и листата на рангирани универзитети се доставени до Министерството за образование и наука, а за рангирањето се користени 19 индикатори што ги означуваат трите клучни аспекти на образовната институција.
Табела 1. Индикаторите според кои е вршено рангирањето (објавени изворно како што ги презентирал „Џио Тонг“ Универзитетот

	Dimension
	Indicator
	Weight

	A. Teaching and Learning(42%)
	A1. Percentage of 1st year students who participated in state matura examination
	5%

	
	A2. Average score of 1st year students in state matura examination
	5%

	
	A3. Percentage of foreign students
	6%

	
	A4. Academic staff / Undergraduate students ratio
	4%

	
	A5. Proportion of academic staff with the highest degree
	8%

	
	A6. Proportion of students with academic scholarships from Ministry of Education and Science
	8%

	
	A7. Institutional income per student
	1%

	
	A8. Spending on library resources per student
	1%

	
	A9. Spending on IT infrastructure and equipment per student
	1%

	
	A10. Proportion of undergraduate -level degree recipients who graduated within regular time
	1%

	
	A11. Employment rate of undergraduate-level degree recipients
	2%

	B. Research(40%)
	B1. Total research income per academic staff
	4%

	
	B2. Research income from the Ministry of Education and Science per academic staff
	6%

	
	B3. Papers published in peer reviewed journals per academic staff
	6%

	
	B4. Papers indexed by Web of Science per academic staff
	10%

	
	B5. Books published per academic staff
	6%

	
	B6. Number of doctorates granted per academic staff
	8%

	C. Social Service(18%)
	C1. Research income from industry per academic staff
	8%

	
	C2. Patents issued per academic staff
	10%


Карактеристично во врска со спроведеното рангирање е тоа што веднаш по објавувањето на ранг листата
 од страна на Министерството за образование и наука се појавија неколку значајни моменти во врска со истото.

Табела 2. Универзитети и високообразовни школи рангирани според „Џио Тонг“ Универзитетот

	Рангирано место
	Назив на високообразовна установа
	Вкупен резултат (поени)

	1. 
	Универзитет „Св. Кирил и Методиј“ – Скопје
	100,0

	2. 
	Универзитет на Југоисточна Европа – Тетово
	61,9

	3. 
	Универзитет „Гоце Делчев“ – Штип
	61,7

	4. 
	Универзитет „Св. Климент Охридски“ – Битола
	55,5

	5. 
	Универзитет за информациски технологии и науки „Св. Апостол Павле“ – Охрид
	44,1

	6. 
	Меѓународен Балкански Универзитет – Скопје
	41,6

	7. 
	Прв Приватен Универзитет, Европски Универзитет на Република Македонија – Скопје
	38,5

	8. 
	Приватна високообразовна установа „Факултет за бизнис и економија – НЕОКОМ“ – Скопје
	37,9

	9. 
	Висока школа за новинарство и односи со јавноста
	37,5

	10. 
	Универзитет „Американ Колеџ“ – Скопје
	36,4

	11. 
	Прв приватен Универзитет ФОН – Скопје
	35,4

	12. 
	Универзитет за аудиовизуелни уметности – Европска Филмска Академија – ЕСРА Париз – Скопје – Њу Јорк
	32,2

	13. 
	Државен универзитет – Тетово
	29,5

	14. 
	Универзитет за туризам и менаџмент – Скопје
	25,3

	15. 
	Меѓународен Славјански Институт – Свети Николе
	24,9

	16. 
	Меѓународен Универзитет – Струга
	24,5

	17. 
	МИТ – Скопје
	22,9

	18. 
	Висока стручна школа за бизнис студии „Евро Колеџ“ - Куманово
	15,6

	19. 
	Висока стручна школа, Бизнис Академија Смилевски – БАС - Скопје
	11,7


Одма по објавеното рангирање во поголем дел од написите на медиумите се покажува недоволна информираност за начинот и функцијата за спроведеното рангирање. Имено, уште при објавата на иницијативата за рангирањето, можеа да се прочитаат статии дека со почетокот на рангирањето на македонските универзитети може да се надеваме дека на листата од најдобрите 500 универзитети ќе се најде некој од македонските, кое нешто е сосема нелогично, ако се има во предвид дека рангирањето е само за внатрешна употреба.
Ако ги земеме во предвид моменталните состојби и некои други ранг листи, на сите во високото образование им е повеќе од јасно дека плафонот до 500. место во светски рамки за македонските универзитети е апсолутно недостижен, а причините за тоа, главно, се поврзани со несоодветното финансирање на високото образование и недостатокот на академски кадар.

Вториот момент којшто е карактеристичен за ова рангирање е начинот на толкувањето на резултатите од страна, како на самите универзитети, така и на медиумите. Имено, определени медиуми коишто се блиски до некои од сопствениците на приватните универзитети објавуваа сензационални вести за завземените места на нивните универзитети на ранг листата, а дел од останатите медиуми, меѓу кои и националниот јавен сервис Македонска Радио Телевизија, пренесуваа и лажни податоци, односно дека Универзитетот во Штип е втор на ранг листата, иако од листата се гледа дека е трет
.
И како еден од позначајните моменти во врска со спроведеното рангирање е вреднувањето на резултатите од истото. Имено, како што истакнавме и на почетокот Приватниот Универзитет ФОН – Скопје не ја признава листата од причини што имало универзитети што се пред затворање, или се формирани пред 2 до 3 години, а на листата се наоѓаат пред него. Исто така, забелешки има и од страна на Државниот универзитет во Тетово којшто го поставува прашањето: „Како може да биде рангиран пониско од Универзитетот на Југоисточна Европа, кога академскиот кадар на тој Универзитет доаѓа од Државниот Универзитет во Тетово?“.

Проблемот со ваквите негативни оценки за рангирањето лежи во тоа што претходно не беа објавени критериумите по кои се врши рангирањето, ниту, пак, некаде се објавени освоените поени на сите установи според секој индикатор посебно.

Од ранг листата може да се воочи големата предност на најстарите универзитети во Република Македонија во однос на критериумот кој ги рангира Универзитетите како социјален сервис. Оваа околност не е толку за изненадување ако се земе во предвид дека поголемиот дел од приватните универзитети постојат релативно многу краток период.

Сметаме за потребно да нагласиме дека, ниту еден од приватните универзитети (освен Универзитетот Југоисточна Европа, кој функционира како јавно-приватно партнерство) не добива дотации од државата за своето работење, иако според Законот за високо образование таква можност постои. Со користење на оваа можност можеби ќе се подобри и квалитетот на приватните високообразовни установи, а со тоа и на целокупниот образовен систем.
3. ЗАКЛУЧОК
Од разгледувањето на ранг листата може да се констатира дека објавените резултати не ги покажуваат во целост добиените поени по индикатори и институциим, а кои можат да дадат целосен преглед во разликите меѓу рангираните универзитети. Она што со сигурност може да се констатира е дека државните универзитети, со исклучок на универзитетот во Тетово, кој се наоѓа на 13. место го предводат врвот на табелата. Имено, четири од најдобро пласираните 5 универзитети се државни.
Овој податок, сосема очекувано во иднина може да се користи како главен аргумент од страна на државата да се мотивираат студентите да се запишуваат на државните високообразовни установи. Па така, во иднина, може да се очекува тренд на опаѓање на процентот на запишани студенти на приватните високообразовни установи врз основа на спроведеното рангирање.
Сосема очекувано е да имаме ситуација идните студенти, доколку и веруваат на оваа ранг листа, да ги одбегнуваат приватните високообразовни установи, при што би се намалил бројот на студенти на истите, коишто и без ова во последниве неколку години бележат пад во уписот на нови студенти. Причина за ваквиот тренд се дисперзираните студии и релативно поевтиното студирање на државните високообразовни установи.

